Bosna i Hercegovina     
                            Босна и Херцеговина
	[image: image1.wmf] 




Sud Bosne i Hercegovine

Суд Босне и Хецеговине

Broj: S1 3 Iž 049796 24 Iž                                                                            

Sarajevo, 04.11.2024. godine



 

Sud Bosne i Hercegovine u Sarajevu, u vijeću apelacionog odijeljenja sastavljenom od sudija Zvjezdane Antonović kao predsjednice vijeća, Dinke Bešlagić-Čovrk i Hilme Vučinića kao članova vijeća, odlučujući o žalbi političke stranke Socijaldemokratska partija BiH - SDP sa sjedištem u Sarajevu ul. Alipašina 41,  koju zastupa Predsjednik stranke Nermin Nikšić, izjavljenoj protiv odluke - zaključka Centralne izborne komisije Bosne i Hercegovine broj: 05-1-07-5-2680/24 od 01.11.2024. godine, kojim je odbačen zahtjev žalitelja za ponovno brojanje gasova, na nejavnoj sjednici, održanoj dana, 04.11.2024.  godine, donio je

R J E Š E N J E

 
Odbija se žalba  Socijaldemokratske partije BiH  kojom se osporava zaključak Centralne izborne komisije BiH broj: 05-01-07-5-2680/24 od 01.11.2024.godine.

O b r a z l o ž e n j e

Odlukom – zaključkom Centralne izborne komisije Bosne i Hercegovine broj i datum navedeni u uvodu, odbačen je zahtjev za ponovno brojanje glasova Mirele Salkić, kandidata Socijaldemokratske partije BiH za vijećnika u izbornoj jedinici Živinice, kao neblagovremen. Osporenu odluku tužena je donijela primjenom odredbe člana 5.30 stav 4. tačka 5 Izbornog zakona BiH, te članom 4. Odluke CIK-a BiH o utvrđivanju i objavljivanju izbornih rezultata broj: 05-1-07-1-3423-1/24 od 24.10.2024. godine. 

Protiv ove odluke – zaključka, žalbu je blagovremeno podnijela Mirela Salkić, kandidat SDP-a BiH za vijećnika u izbornoj jedinici Živinice, obrazlažući da odluka Centralne izborne komisije BIH kojim je, kao neblagovremen, odbačen njen zahtjev za ponovno brojanje glasova na biračkom mjestu 079A023 za vijećnike u gradskom vijeću Živinice, nije pravilna. Navedeno iz razloga što se osporeni zaključak pogrešno temelji na utvrđenju da je podneseni zahtjev za ponovno brojanje glasova, neblagovremen. Žalbom se ukazuje da je predmetni zahtjev podnesen 27.10.2024. godine, te da je isti zaprimljen u Centralnoj izbornoj komisiji BiH isti dan u 16,20h, što ga čini blagovremenim, imajući u vidu da je Odluka CIK-a BiH o utvrđivanju i objavljivanju rezultata izbora donesena 24.10.2024. godine u 16,45h, te da je rok za podnošenje ovog zahtjeva, propisan kako odredbama Izbornog zakona, tako i samom odlukom, 3 dana odnosno 72 sata od dana objave odluke. 

Međutim, kako CIK BiH nije odlukom, niti bilo kakvim odgovorom, odlučio o podnesenom zahtjevu, žaliteljica je dana 31.10.2024. godine, putem maila, dostavila dopunu zahtjeva za ponovno brojanje glasačkih listića za naprijed navedeno biračko mjesto, ujedno prilažući i ovjerene izjave pojedinih posmatrača, u prilog tačnosti istaknutih navoda. Samim tim,  žaliteljica ukazuje da kako o njenom zahtjevu podnesenom 27.10.2024. godine, nije odlučeno, radi se o šutnji administracije, pa je potrebno da Sud BiH, usvoji izjavljenu žalbu i naloži ponovno brojanje glasova za traženo biračko mjesto. 

U odgovoru na žalbu, Centralna izborna komisija Bosne i Hercegovine predložila je da Sud žalbu odbije kao neosnovanu jer je pobijana odluka donesena na pravilan i potpun način.

Žalba nije osnovana.

Prema stanju u spisu proizlazi da je Centralna izborna komisija Bosne i Hercegovine dana 24.10.2024. godine donijela i na službenoj web stranici objavila Odluku o utvrđivanju i objavljivanju rezultata Lokalnih izbora broj: 05-1-07-5-2423-1/24 od 24.10.2024. godine. Osporavajući pravilnost prebrojanih glasova na biračkom mjestu 079A023 u osnovnoj izbornoj jedinici Živinice, kandidat SDP-a BiH Mirela Salkić je dana 31.10.2024. godine, putem e-maila, dostavila zahtjev za ponovno brojanje glasova, koji je Centralnoj izbornoj komisiji BiH, proslijeđen od srane Gradske izborne komisije Živinice. Odlučujući o podnesenom zahtjevu, Centralna izborna komisija BiH je Zaključkom od 01.11.2024. godine, isti odbacila kao neblagovremen, s obzirom da je isti podnesen nakon proteka zakonskog roka od 3 dana od dana Objave odluke o utvrđivanju i objavljivanju rezultata Lokalnih izbora za 2024. godinu.  


Cijeneći pravilnost i zakonitost pobijane odluke Centralne izborne komisije BiH, apelaciono vijeće je utvrdilo da je ista pravilno donesena, te da je na pravilno utvrđeno činjenično stanje pravilno primjenjeno materijalno pravo.

S tim u vezi, vijeće podsjeća da je odredbom stava 4. tačkla 5 člana 5.30 Izbornog zakona BiH decidno propisano da se zahtjev za ponovno brojanje glasova može podnijeti  Izbornoj komisiji Bosne i Hercegovine u roku od tri (3) dana od dana kada je Izborna komisija Bosne i Hercegovine objavila izborne rezultate. Isti rok određen je i Odlukom kojom su objavljeni rezultati Lokalnih izbora za 2024. godinu, te prema datumu njenog objavljivanja, ističe 27.10.2024. godine u 16,45h. 

Pravilnom primjenom citirane odredbe zakona, a nakon izvršenog uvida u cjelokupan spis predmeta, vijeće zaključuje da žaliteljica neosnovano ističe da je podneseni zahtjev za ponovno brojanje glasova na naprijed navedenom biračkom mjestu podnesen 27.10.2024. godine. Navedena tvrdnja ničim nije dokazana, osim da je zahtjev datiran sa navedeni datumom, što nije sporno, međutim  nije dostavljen niti jedan dokaz da je zahtjev sa istim danom i dostavljen, odnosno zaprimljen  u Centralnoj izbornoj komisiji. 

Suprotno prednjem, u spisu je uložen dokaz da je zahtjev za ponovno brojanje glasova od kandidata Mirele Salkić, proslijeđen CIK-u BiH od Gradske izborne komisije Živinice na dan 31.01.2024. godine, sa prilozima u formi ovjerenih izjava posmatrača.  

Međutim, kako to pravilno u osporenoj odluci, zaključuje Centralna izborna komisija, zahtjev podnesen 31.10.2024. godine je neblagovremen, te je isti, kao takav,  pravilno odbačen. 

               Obzirom na navedeno, po ocjeni ovog vijeća, pobijana Odluka Centralne izborne  komisije BiH je pravilna i zakonita, a žalba neosnovana, pa je istu, primjenom odredbe člana 81 stav 1 Zakona o upravnim sporovima Bosne i Hercegovine (Službeni glasnik BiH,  broj  (19/02 -74/10), valjalo odbiti.

                                                                                        PREDSJEDNICA VIJEĆA

                                                                                                  S U D I J A

                                                                                           Zvjezdana Antonović   

